
Inatsisartut suleriaasianni § 36 imm. 1 naapertorlugu apeqquteqaat imaattoq Naalakkersuisunut

ingerlateqqippara:

Naalakkersuisunut apeqqut:  

1. Ilumut ilinniartut ilaat meerartallit akiligassatigut malinnaasinnajunnaartut aammalu 
meeqqaminnik nalinginnaasumik pilersuinissamut angummassinnaajunnaartut, 
ilinniarsimanngitsunik aammalu suliffissaaleqinermik eqqorneqarsimasunik aappallit, 
ilinniartuuneq pissutigalugu,  pisortaniit ikiorsiissutinik tunineqarsinnaanngivippaat ?

2. Ilumut ilinniartut meerallit aningasaqarnikkut ajornartorsiuteqartut pisortanit 
ikiorserneqarsinnaanngillaat ? 

3. Suna inatsit imaluunniit peqqussut malillugu ilinniartut meerartallit imaluunniit aappariit 
ilinniartumik illua-tungillit meerartallit qulaani taaneqartut ikiorneqarsinnaatitaanngillat ?

4. Ilumut ilinniartut meerartaat, allaat ullormut nerisassaqanngitsut qulaani taaneqartut 
pissutigalugit ikiorserneqarsinnaanngillaat ?

5. Ilumut aappariit ilinniartumik illua-tungillit qulaani taaneqartut akiligassatigut 
angummassinnaajunnarneq pissutigalugu inigisaminniit anisitaaginnarsinnaappaat ?

6. Ilumut ilinniartut ilaat akiligassatigut angummassinnaajunnaarneq pissutigalugu 
ilinniarnerminnik taamaatitsiinnartariaqalernissaat naalakkersuit akuersaaginnarniarpaat ? 

7. Naalakkersuisut ilinniartunut qulaani taaneqartut ikiorserneqarsinnaanerannut qanoq 
periarfissaqartitsippat ?

(Inatsisartunut ilaasortaq Anthon Frederiksen, Kattusseqatigiit Partiiat)



Tunngavilersuut:

 Maannakkorpiaq ilisimatinneqarnerput malillugu ilinniartut meerartallit ikinnerpaamik 
illoqarfimmi ataatsimi akiligassanut angummassinnaajunnaarneq pissutigalugu inigisaminniit 
anisitaanngersaapput. Taamaattorli kommune-miit oqarfigineqarsimapput; ilinniartuugavit 
ikiorneqarsinnaanngilatit imaluunniit ilinniartumik aappaqaravit ikiorneqarsinnaanngilasi.

Aamma ilinniartut taakku meerartallit allaat meeqqamik nerisassaqannginnerat pissutigalugu 
ikioqqullutik saaffiginnittaraluarmata – siuliatuut akineqaannartarsimapput.

Nalunngilarput ilinniartut ilaqartut meerartalinnit aamma nalunngilarput ilinniartut arlallit 
ilinniagaqarsimanngitsunik aappaqartut imaluunniit inooqateqartut. 

Taamaammallu ilinniartumut aappaasoq suliffeqarniarnikkut ajornartorsiuteqarsinnaasoq aamma 
nalunngilarput. Taamaattoqartillugu qulaani ajornartorsiutit eqqartorneqartut nalaanneqartartut 
aammalu ilaatigut ilinniarnermik taamaatitsiinnartariaqarnermik pissuteqarsinnaasut paasinarpoq.

Taamattumik Kattusseqatigiit Partiianiit akuerinngilarput, ilinniartut meerartallit naatsumik 
oqaatigalugu suliffissaarussimasumik aappallit ikiorneqarsinnaannginnerannik 
nalunaartoqartarsimammat.

Pisortat ingerlatsinerat pillugu inatsit naapertorlugu piaarnerpaamik akineqarnissarput 
kissaatingaarput.


